Nafarroako Parlamentuko Mahaiak, 2011ko irailaren 1ean egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dion legegintzarako ekimena erabiliz, Izquierda-Ezkerra parlamentu-taldeak aurkeztu du Nafarroako Gobernuko kideen eta Nafarroako Foru Komunitatearen administrazioko goi karguen bateraezintasunei buruzko azaroaren 4ko 19/1996 Foru Legea aldatzeko Foru Lege proposamena.

Hori horrela, Legebiltzarreko Erregelamenduko 147. artikuluan ezarritakoarekin bat, Eledunen Batzarrari entzun ondoren, hona

ERABAKIA:

1. Agintzea Nafarroako Gobernuko kideen eta Nafarroako Foru Komunitatearen administrazioko goi karguen bateraezintasunei buruzko azaroaren 4ko 19/1996 Foru Legea aldatzeko Foru Lege proposamena Nafarroako Parlamentuko Aldizkari Ofizialean argitara dadin.

2. Foru lege proposamen hori Nafarroako Gobernuari igortzea, Erregelamenduko 147. artikuluan ezarritako ondorioetarako.

Iruñean, 2011ko irailaren 2an

Lehendakaria: Alberto Catalán Higueras

Foru Lege proposamena, Nafarroako Gobernuko kideen eta Nafarroako Foru Komunitatearen administrazioko goi karguen bateraezintasunei buruzko azaroaren 4ko 19/1996 Foru Legea aldatzekoa

ZIOEN AZALPENA

Nafarroako Gobernuko kideen eta Nafarroako Foru Komunitatearen administrazioko goi karguen bateraezintasunei buruzko azaroaren 4ko 19/1996 Foru Legearen 3. bis artikuluan, Goi-kargudunen kargu-uztearen ostean aplikatuko den erregimena eta egoera horretarako aurrez ikusitako sariak arautzen dituen 10/2007 Foru Legean emandako testuaren arabera, ezartzen da Nafarroako Gobernuko kideek, Nafarroako Administrazio Orokorreko zuzendari nagusiek eta Nafarroako Administrazio Orokorraren menpeko erakunde publikoetako zuzendari kudeatzaileek eskubidea dutela, kargua utzi eta hurrengo hilabetetik aurrera, hilero honako prestazio ekonomiko hau jasotzeko: karguak urte bakoitzean finkatuak dituen urteko lansari guztien ehuneko 80aren hamabiren bat. Ordainsari hori karguan emandako denboraren erdiz eskuratuko dute, eta gehienez ere 24 hilabetez.

Ordainsari hori, zeina “kargu-uzteen ordainsari” gisa ezagutzen baita, bateraezina da kopuru horren onuradunari berriro ere kargurako hautatua izanez gero legozkiokeenak jasotzearekin, bai eta sektore publikoan nahiz pribatuan lanpostu finko batean aritzeagatik eskuratzen direnekin ere. Halaber, prestazio hori jasotzea bateraezina izanen da aurreikuspen sozialeko edozein araubide publikoko pentsioekin, aldi bateko lan kontratuengatik lansariak jasotzearekin eta edozein jarduera profesional edo merkataritzakotik eskuratutako diru-sarrerekin.

Arau horren helburua da, agerikoa denez, goi-karguei diru-sarrera batzuk ziurtatzea kargua utzi ondoko bi urteetan, aldi horretan ezin baitute jarduera pribatuetan aritu, karguan zeudenean haiekin zerikusia duten espedienteetan ebazpenik eman bazuten, ezta laguntza teknikorako, zerbitzuko edo antzeko kontraturik egin ere administrazio publikoekin, eta horrek zaildu egin dezake haien laneratzea.

Hala ere, arauaren idazketak bidea eman du langabezian edo lan merkatutik kanpo geratu ez diren pertsonek ordainsari horiek jaso ditzaten, nahiz eta aukera izan berehala itzultzeko gordeta duten lanpostura edota beste kargu instituzional ordaindu bat betetzen egon.

Hori dela eta, bidezkoa da arau horren aplikazio-esparrua zehaztasun handiagoz mugatzea, haren hasierako helburuari fidelki erantzun diezaion.

Artikulu bakarra. Nafarroako Gobernuko kideen eta Nafarroako Foru Komunitatearen administrazioko goi karguen bateraezintasunei buruzko azaroaren 4ko 19/1996 Foru Legearen 3. bis artikulua aldatu eta lerrokada bat gehitzen zaio haren 4. idatz-zatiari. Hona testua:

“Ez dituzte jasoko idatz-zati honetan ez aurreko bietan ezarritako ordainsariak edozein administrazio publikotan edota horien menpeko erakundeetan lanpostu bat gordeta duten enplegatu publikoek, ez eta Nafarroako Parlamentuko edota beste edozein instituzio publikotako kide izendatuak izan badira ere, horrek edonolako ordainsariak jasotzea badakar”.

Xedapen indargabetzailea. Arauak indargabetzea.

Indarrik gabe uzten dira foru lege honetan ezarritakoari aurka egiten dioten maila bereko edo apalagoko xedapen guztiak.

Azken xedapena. Indarra hartzea.

Foru lege honek indarra hartuko du Nafarroako Aldizkari Ofizialean argitaratu eta biharamunean.

